
అట్టిస్వామిసరసి వాయవ్యకోణమున

నలరు వరాహతీర్థాఖ్య వహించి

తనరు పావనత నుత్తరభాగమునను

ధనదతీర్థంబన ధనదభాగ్యదము

చాల నీశాన్యదిశను బుణ్యకరము

గాలవతీర్థముగా నుతి కెక్కు

కరము తూరుపున మార్కండేయతీర్థ

వరముగా నాయుష్యవర్థనం బగును 1780

ఆగ్నేయదిశను మహాపావనముగ

నగ్నితీర్థంబను నాఖ్యఁ జెన్నొందు

రమణీయదక్షిణప్రాంతంబునందు

యమతీర్థమన నొప్పు నఘమోచనముగఁ

జెలఁగు రాక్షసదిశ సిద్ధిదం బగుచు

చెలువంబు దనరు వాసిష్ఠతీర్థంబు

పడమట నశ్వత్థపాదపచ్ఛాయఁ

గడు వాయుతీర్థవిఖ్యాతి నింపొందు

నడుమ సరస్వతినామకం బగుచు

కడలేని విద్యాప్రకాశంబు నిచ్చు 
1790

నొకనాఁట నిన్నిట నొనర గ్రుంకిడిన

సకలలోకులకు నాస్వామిపుష్కరిణి

భోగభాగ్యంబులు పుత్రసంపదలు

యోగిదుర్లభముక్తియు నొసంగు సువ్వె

స్వామిపుష్కరిణిని స్నానంబు సలిపి

శ్రీ మించఁగ వరాహు సేవించ కెవఁడు

వేంకటేశ్వరుఁ గొల్వ వెడలు నవ్వాని

సంకల్పితార్థ మెంచఁగ వ్యర్థ మౌను

